
MƏDƏNİYYƏT

Azərbaycanın görkəmli xanəndəsi, bəstəkar, musiqi xadimi Əlibaba 
Məmmədovun zəngin tərcümeyi-halı var. 3 il əvvəl dünyaya əlvida desə 
də, onu sevənlərin ürəklərində yaşayır. 100-dən artıq mahnı və təsnifin 
müəllifi olan sənətkarın məlahətli ifaları heç vaxt “dəb”dən düşmür, 
xanəndələrin repertuarını bəzəyir. 

Əlibaba Baləhməd oğlu Məmmədov 
1930-cu il fevralın 5-də Bakının Maştağa 
kəndində anadan olub. Neft Texnikumunu 
bitirib və 1 il Türkmənistanın Nebitdağ mə-
dənlərində işləməyə göndərilib. Aşqabadda 
baş vermiş 9–10 ballıq zəlzələdən sonra 
Azərbaycana qayıdıb. Dağıdıcı təbii fəlakət 
Aşqabadı viran qoysa da, 100 mindən artıq 
insanı öldürsə də, neftçi Əlibabanın şəxsin-
də Bakıya, Azərbaycana gözəl bir xanəndə 
bəxş edib, desək, yanılmarıq. Əgər orada 
qalsaydı, kim bilir, istedadı parlayacaqdı-
mı, şan-şöhrətli tanınmışlardan olacaqdı-
mı" 

Vətənə gələn 18 yaşlı Əlibaba el şənlik-
lərində oxumağa başlayıb. Şirin, təmiz səsi 
ilə tez tanınıb. Onun sənətkar kimi yetişmə-
sində Bakı və Abşeron kəndlərinin muğam 
mühiti böyük rol oynayıb. Musiqi təhsilini 
1953–1958-ci illərdə Azərbaycan Dövlət 

Musiqi Məktəbində ustad xanəndə Se-
yid Şuşinskinin sinfində alan gənc muğa-
mın dərinliklərinə baş vurduqca bu nəhrin 
hünərvər qəvvası olub. Düz 35 il M.Maqo-
mayev adına Azərbaycan Dövlət Filarmo-
niyanın və “Azkonsert” birliyinin solisti 
olub. Sənət məbədinin direktoru Niyazi-
nin təşəbbüsü ilə “Hümayun” Xalq Çalğı 
Alətləri Ansamblını yaradıb və onun bədii 
rəhbəri olub. Sevilən xanəndənin bəstələ-
diyi çoxlu mahnılar, təsniflər, rənglər, də-
ramədlər xalq ruhunda olması ilə seçilib. 
O, pedaqoji fəaliyyəti sayəsində neçə-neçə 
istedadın parlamasına səbəb olub. 

Gənc musiqisevərlər Əlibaba 
Məmmdovun çoxşaxəli fəaliyyətinə də-
rinliyi ilə bələd olmasalar da, onu Heydər 
 Əliyev Fondunun layihəsi ilə Azərbaycan 
Televiziyasında keçirilən Televiziya Mu-
ğam müsabiqələrinin ən ədalətli, qayğıkeş, 
təəssübkeş münsiflərindən biri kimi yaxşı 
xatırlayırlar. Əlibaba müəllim Xalq artistlə-
ri Arif Babayev, Səkinə İsmayılova, Mən-
sum İbrahimov, Ramiz Quliyev, Əməkdar 
incəsənət xadimləri Sərdar Fərəcov və Na-
dir Axundovla birlikdə neçə-neçə gənc ifa-
çını inci, mərcan kimi seçib, fərqləndirib. 

Hamının yadındadır ki, Birinci vit-
se-prezident Mehriban xanım Əliyeva 
2019-cu ilin dekabrında bir qədər nasazla-
mış Əlibaba Məmmədovun evində onu zi-
yarətə getdi və ilk tanışlıqlarını xatırlayaraq 
dedi: “O zaman Heydər Əliyev Fondunun 
böyük bir layihəsinə start verdik. Yəqin ki, 
yadınızdadır, bizim milli sərvətimiz olan 
muğamın qorunmasına yönəlmiş bir layihə 
idi, siz böyük yardım göstərdiniz və bu il-
lər ərzində sizin dəstəyinizlə, iştirakınızla 
birlikdə böyük işlər gördük. Siz Azərbay-
canın görkəmli xanəndələrindən birisiniz. 
Sizin özünüzə məxsus dəst-xətiniz var, 
çox gözəl səsə malik olan ustadsınız və 
bütün Azərbaycan xalqının sevimlisisiniz. 

Sizi hamı sevir... Mən sizinlə ünsiyyətdə 
olanda özüm üçün hər dəfə nəsə yeni bir 
şey aşkar etmişəm, öyrənmişəm. Siz bö-
yük müəllimsiniz, siz 50 ildən çoxdur ki, 
musiqi kollecində dərs deyirsiniz və yeni 
gənc xanəndələr nəslinin yetişməsində mi-
silsiz xidmətləriniz olub. Ona görə Əlibaba 
müəllim, bir daha çox sağ olun, sizi gör-
məyə çox şadam və ən əsası, sizə möhkəm 
cansağlığı arzulamaq istəyirəm”.

Milli musiqi mədəniyyətimizin 
görkəmli nümayəndəsi isə Azərbaycan mu-
ğamının UNES&O tərəfindən bəşəriyyətin 
qeyri-maddi irsinin şah əsəri elan edilmə-
sinə və Qeyri-maddi Mədəni İrsi üzrə Rep-
rezentativ Siyahıya salınmasına nail olmuş 
Mehriban xanıma cavabında millətə, onun 
mənəviyyatına xidmətlərinə, sənətkarla-
ra qayğısına görə minnətdarlıq etdi. Çox 
səmimi ovqatda keçən görüşün sonunda 

Birinci vitse-prezident Mehriban Əliyeva 
Əlibaba müəllimə möhkəm cansağlığı ar-
zuladı. 

Onu da qeyd edək ki, həmin görüşdən 2 
ay sonra Prezident İlham Əliyev və birinci 
xanım Mehriban Əliyeva Heydər  Əliyev 
Mərkəzində milli muğam sənətimizin 
görkəmli nümayəndəsi, Xalq artisti Əliba-
ba Məmmədovla görüşüblər. Dövlət başçı-
sı Xalq artisti Əlibaba Məmmədova layiq 
görüldüyü “Şərəf” ordenini təqdim edərək 
deyib: “Siz uzun illərdir ki, xalqımızı öz 
sənətinizlə sevindirirsiniz. Həm gözəl ifaçı, 
xanəndə, həm gözəl bəstəkar kimi Azər-
baycan musiqi mədəniyyətinin xəzinəsinə 
böyük töhfələr vermisiniz. Siz 100-dən ar-
tıq mahnının müəllifisiniz və sizin ifanızda 
səslənən xalq mahnılarımız, muğamlarımız 
insanlara xüsusi zövq verir. Xalq sizi ürək-
dən sevir, siz həm gözəl sənətkar, həm də 
gözəl insansınız. Siz Azərbaycan ziyalısını 
təcəssüm etdirirsiniz. İnsan kimi də sizin 
çox yüksək keyfiyyətləriniz var. Çox xe-
yirxah, ədalətli və eyni zamanda, həmişə öz 
biliklərinizi, öz sənətinizi gənc nəsillə bö-
lüşməyə hazır olmusunuz. Sizin bu sahədə 
müstəsna xidmətləriniz yüksək qiymətlən-
dirilir. Çünki bizim bir çox görkəmli mu-
ğam ifaçılarımız sizin məktəbinizin, belə 
demək mümkündürsə, məzunlarıdır”.

Əlibaba Məmmədovun “İnandır məni”, 
“Yaşa hələ”, “Sən gərək güləsən”, “Səni 
gözlər”, “Mənim Azərbaycanım”, “Müxa-
lif təsnifi”, “Bakı”, “Şur təsnifi” (Yaşa, 
ürəyim), “Mehriban həkim” kimi mahnı-
ları dillər əzbəridir. Onsuz da məşhur olan 
“Vətən yaxşıdır” mahnısı isə II Qarabağ 
müharibəsində igidliklə şəhid olmuş Xu-
dayar Yusifzadənin səngərdə ifası ilə “dö-
yüşən”, qələbəyə səsləyən təsnifə çevrilib. 
Sözləri Əliağa Vahidə, musiqisi Əlibaba 
Məmmədova aid olan bu mahnı gənc əsgə-
rin şərəfli ömrünün son akkordu olub.

DHyirlər, b�lb�lə oəPən ya[şıdır,
İnsano�n laləzar Vətən ya[şıdır.
Vahid, sorPa Vətən nədən ya[şıdır,
Adı JəlFəN N|nl�P [əndan J|r�n�r. 

Xudayar o təsnifi səngərdə bayrağa çe-
virib, sonra Vətən torpağını özünün şəhid 
qanı ilə laləzar edib və ölümündən sonra 
“Azərbaycan Bayrağı” ordeninə layiq gö-
rülüb. 22 yaşlı, gülər üzlü qəhrəman gizi-
rimiz mahnıya ikinci həyat verdiyinə görə 
onun xatirəsinə el arasında “Xudayar təsni-
fi” adlandırılıb və böyük sənətkar buna qəti 
etirazını bildirməyərək xeyir-dua verib. Bu, 
onun böyük ürək sahibi olduğunu göstərir.

Qonşum – uzun illər Əlibaba Məmmə-
dovun “Humayun” ansamblının solisti ol-
muş Əməkdar artıst Təhmiraz Şirinov hər 
görüşümüzdə ustadından həvəslə danışıb. 
Bu dəfə də xatirələri, musiqiçilər demiş, 
yeni xallarla zəngin oldu.

– Əlibaba müəllim həm insan kimi, 
həm də sənətkar kimi əvəzedilməz idi. 
O, musiqini, necə deyərlər, iliyinə, qanı -
na qədər bilirdi. Əvvəl nağaraçı, tarzən 
olmuşdu. Bir ifanı dinləyən kimi oxuya -
nın qabında nə olduğunu bilərdi. Dostlar 
ilk dəfə məni ona təqdim edəndə səsimi 
dinləyib demişdi ki, axşam Mərdəkanda 
konsertimiz var, gəl, çıxış elə... Əlibaba 
müəllim, doğrudan da, hamımızın babası 
idi, ağsaqqalı idi. Gənclik illərində şair 
Əliağa Vahidlə dost olmuşdu, onun şeir-
lərinə mahnı bəstələyib, qəzəllərini oxu -
yardu. Məşqlər zamanı hər hansı birimiz 
sözləri səhv deyəndə saxlayıb irad tutar, 
qəzəlin, vurğunun mahiyyətini anladardı. 
Bizi o yetişdirib, tanıdıb. Sənət barədə nə -
sihətlərini unutmuruq. 

O qədər qayğıkeş və həssas adam idi 
ki... Bəzən qastrola getdiyimiz hansısa 
rayonda yerli rəhbərlik onu axşam qonaq-
lığına çağırardı. Onda Əlibaba müəllim 
deyərdi ki, ansamblın üzvləri də gəlsin, 
yoxsa – yox. Elə də olurdu. Bir dəfə Fü-
zuli rayonundan qayıdırdıq. Yolda bizim 
“Azkonsert” birliyinin avtobusunda yana-
caq qurtardı. Sürücü vedrə ilə aşağı düşüb 
yoldan ötən maşınlara xeyli əl elədi, amma 
saxlayan olmadı. Əlibaba müəllim də avto-
busdan düşdü və onu görən neçə nəfər dər-
hal maşınını saxlayıb öz qulluğunu təklif 
elədi. Sənətkara xalqın ehtiramı, bax, belə 
böyük idi.

Təhmiraz Şirinovun balalarının toy 
məclislərini ustad sənətkarın açıb xeyir-dua 
verməsinin də şahidi olmuşam. Bu ailənin 
üzvlərini öz balaları kimi sevirdi. Yeri gəl-
mişkən, qonşumun övladı, indi artıq sənət-
şünaslıq üzrə fəlsəfə doktoru olan Səadət 
Təhmirazqızı 10 il əvvəl böyük sənətkar 
haqqında “Bizim ustad – Əlibaba Məm-
mədov” adlı nəfis tərtibatlı gözəl bir kitab 
yazaraq çap elətdirib. Elə Səadət xanıma da 
ilk xeyir-duanı böyük ustad verib.

Qonşularımdan danışarkən onu da 
əlavə edim ki, sənətşünaslıq namizədi, do-
sent Telman Xanış oğlu Qəniyev isə “Əli-
baba Məmmədovun mahnıları” adlı dərs 
vəsaiti hazırlayaraq nəşr etdirib. 

“Şöhrət”, “İstiqlal”, “Şərəf” ordenli fər-
di təqaüdçü olmuş, “Qızıl çinar” beynəlxalq 
mükafatının laureatı Əlibaba Məmmədov, 
həqiqətən də, şöhrətli, şərəfli Azərbaycan 
milli musiqi mədəniyyəti adlı böyük bir ba-
ğın solmayan qızıl çinarıdır. 

Əlibaba Məmmədov ± 95

Daşkənddə mədəni əməkdaşlıq razılaşması
gzbəkistandakı Heydər Əliyev adına Azərbaycan 

Mədəniyyət Mərkəzi ilə Yunus Rəcəbi adına 
gzbəkistan Milli Musiqi Sənəti İnstitutu  arasında 
əməkdaşlığa dair Memorandum imzalanıb. 

Sənədə əsasən, tərəflər 
iki ölkənin aidiyyəti qurum-
ları arasında mədəniyyət, in-
cəsənət, musiqi, təhsil, elm 
sahəsində əlaqələrin daha da 
genişləndirilməsi, qarşılıqlı 
təcrübə mübadiləsinin aparıl-
ması, birgə layihələrin həyata 
keçirilməsi istiqamətində mü-
vafiq iş aparacaqlar.  

Memorandumda AMM və  
MMSİ-nin Azərbaycan dili, 
ədəbiyyatı, tarixi, mədəniyyəti 
və s. sahələrə aid dərs vəsai-

ti, metodiki vasitələr və digər 
nəşrlərin təminatına dəstək 
verməsi də nəzərdə tutulur. 
Sənəddə qeyd olunur ki, milli 

musiqi sənətinin araşdırılma-
sı və inkişafı, musiqi təhsili 
üzrə mübadilə proqramları, 
ortaq mədəniyyət festivalları, 
sərgilər və konsert proqram-
larının təşkili də həyata keçi-
riləcək. İnstitutda “Azərbay-
can ocağı”nın yaradılması da 
nəzərdə tutulur. Mədəniyyət 
Mərkəzi “Azərbaycan ocağı”-
nın  Azərbaycan mədəniyyəti, 
incəsənəti ilə bağlı nəşrlərlə və 
musiqi alətləri ilə təminatını öz 
üzərinə götürüb.

Qulu .ΨN*Ψ5/İ, 

Daşkənd

Səhnədə “Ağ-qara” – 
həyatda görünməyən yara 

Ağ və qara.. Ağ rəng göyərçinə, qara isə parçalanmış buludlara 
bənzəyir. Bu buludlar yavaş-yavaş sökülüb yerə tökülür. Mən əlimə 
almağa çalışdıqca daha da parçalanır. Hə! Uzaqdan görürəm. Lap 
uzaqlardan bir qadın diqqətlə mənə baxır. Yox, bəlkə də, sən elə 
düşünürsən, özünü yanıltma.

Qadın o qədər qorxurdu ki, mən ona 
toxunmaq istədikdə titrək əlləri ilə məni 
itələdi. Mənə “Günahkarsan” dedi�

 – Mən" Mən, axı...
 – Sən... Siz� Sizlər� Bu torpağın qoxu-

sunu hiss edirsən" Bax.. nəfəssiz qalan ba-
lıqlar, balaca tısbağa... Bax, ovcumun ara-
sından yavaş-yavaş getdi. Görürsən" Qaça 
bilmir. Siz insanlar günahkarsız� Yalnızca 
sözlərinizlə deyil, sərgilədiyiniz hər bir 
davranışla, atdığınız hər bir addımla onları 
məhv edirsiniz.

 Qadın danışdıqca, sanki, ruhum bə-
dənimdən qopub, ona sarılmaq istəyirdi. 
Acıları hiss edən insanlar bəzən ölümlə 

yaşamağın arasında qaldığı kimi, o balaca 
canlılar da savaşırdı. Qadın torpağı əlləri 
ilə götürüb, saçlarına tökürdü, göz yaşları 
yanaqlarını islatdıqca sinəsində tutduğu 
yavru tısbağaya baxırdı.

 Ətrafı qaranlıq bürümüşdü. Gözə gö-
rünən sadəcə torbada olan boş qutular idi. 
Ayaq basdığım hər yeri çirkləndirən bu boş 
qutular. Qadını kənardan xeyli izlədim. 
Əllərində tutduğu o boş, mənasız zibillər, 
bağrına basdığı qanadı qırılmış quş və tıs-
bağa. Heç nə deyə bilmədim, çünki bəzi 
kəlmələr göydəki şimşək çaxan zamandan 
toza çevrilir...

 Bu duyğuları bir tamaşaçı kimi, 
 Azərbaycan Dövlət Akademik Milli Dram 
Teatrında “Bölgə teatrlarının Bakı prem -
yeraları” layihəsi çərçivəsində səhnə əsə -
rinə baxan zaman yaşadım. Mingəçevir 
Dövlət Dram Teatrının direktoru, Əmək -

dar artist İntiqam Soltanın quruluşunda 
ekologiyanın qorunmasının vacibliyindən 
bəhs edən “Ağ və qara” mono-pyesinin 
hadisələri məni bu qarışıq keçidlərə apar-
dı. Aktrisa Lalə Abuşovanın tamaşada 
canlandırdığı obraza baxdıqca göz yaşla -
rımı zorla saxlayırdım. Ətrafı çirkləndirən 
hər şey bəlkə də ona acımasız insanları 
xatırladırdı. İnsan cəllad ola bilərmi" Bu 
sual o qədər insanı düşündürür ki, bəzən 
ruhumda yaşayan ikinci Səmanı belə sor-
ğuya çəkirəm.

 Lalə xanım səhnəni qollarının arasına 
almaqla yanaşı, biz tamaşaçılara da səh-
nənin susan divarlarını dinlətməyə çalı-

şırdı. Səhnə susqundur, amma aktyorların 
susmağa deyil, danışmağa, çağırış etməyə 
ehtiyacı var� Necə ki, Lalə Abuşova o səh-
nədə bizlərə çağırış etdiyi kimi.

 Qələmim yazır, amma zehnimdə ya-
rımçıq qalan sözlər var. Aktrisanın təqdim 
etdiyi hadisələr sanki bir kino lenti kimi 
gözlərim önündən keçir, zehnimi məşğul 
edir. Yaşantıları hiss etmək başqa, amma 
ağrını canında duyub, susmaq tamamilə 
başqadır. Biz təbiətə, ekologiyaya qəsd hal-
larına bəzən çox laqeyd yanaşırıq. 

Bu tamaşa da bizim görünməyən yara-
larımızı açdı, amma biz onları hiss etmədik, 
çünki torpağın altında, üstündə, coşqun də-
nizdə rəqs edib, pərvazlanan canlıların ya-
nında susmalı idik... 

SəPa M8öANNA, 
AYB �zv�, 3rHzidHnt P�Nafatoısı 

Moskvada Azərbaycan icmasının 
“Nəzər nöqtəsi” layihəsi

Moskvada Xalq Təsərrüfatı Nailiyyətləri Sərgisinin  Azərbaycan 
pavilyonunda Rusiyada yaşayan tanınmış azərbaycanlılarla görüşlər 
üçün platforma olacaq yeni �Nəzər nöqtəsi� layihəsi start götürüb.

Layihənin məqsədi Azərbaycan icması 
nümayəndələri arasında açıq dialoq qur-
maq,  milli mədəniyyətimizi təbliğ etmək 
və soydaşlarımızın aktual məsələlərini mü-
zakirə etməkdir. 

Layihə çərçivəsində ilk qonaq Azər-
baycanın Rusiyadakı səfiri Rəhman Musta-
fayev olub. Qonaqlar arasında Azərbaycan 
ziyalıları, Rusiyanın Azərbaycanlı Gənclər 
Birliyinin fəalları, Moskva universitetlərin-
də təhsil alan gənc soydaşlarımız, həmçi-
nin Rusiya ictimaiyyətinin nümayəndələri 
olub.

Azərbaycan pavilyonunun direktoru 
Səadət Qədirova “Nəzər nöqtəsi” layihəsi-
nin fikir mübadiləsi, Azərbaycan icmasının 
inkişaf perspektivləri və Rusiya–Azər-
baycan   ikitərəfli münasibətlərinin möh-
kəmləndirilməsi üçün platforma kimi əhə-
miyyətini vurğulayıb. Görüş zamanı milli 
kimliyin qorunması, mədəniyyətlərarası 
əməkdaşlıq, gənclərə məxsus təşəbbüslə-
rin və təhsil proqramlarının dəstəklənməsi 

məsələləri müzakirə olunub. İştirakçılar 
Azərbaycan və Rusiya universitetləri ara-
sında əməkdaşlığa, həmçinin mədəni və iş-
güzar əlaqələrin genişləndirilməsinə xüsusi 
diqqət ayırıblar.

Səfir Rəhman Mustafayev layihənin 
təşkilatçılarına və görüş iştirakçılarına fəal 
mövqelərinə görə təşəkkürünü bildirib, xa-
ricdəki Azərbaycan icmasının birləşməsi-
nin əhəmiyyətini vurğulayıb. O, həmçinin 
belə təşəbbüslərin Azərbaycan ilə Rusiya 
arasında dostluğun möhkəmlənməsinə 
töhfə verdiyini qeyd edib və soydaşlarla 
açıq dialoqa hazır olduğunu bildirib. Görüş 
zamanı R.Mustafayev Azərbaycan–Ru-
siya münasibətlərinin hazırkı vəziyyəti, 
dünya siyasəti və iqtisadiyyatının aktual 
məsələləri üzrə rəsmi Bakının mövqeyi, 
səfirliyin Rusiyadakı Azərbaycan icması-
nın səylərinin birləşdirilməsi üzrə həyata 
keçirdiyi layihələr barədə danışıb.

